
        
            
                
            
        

    
	Ө. ҮЛЭМЖТӨГС

	 “МОРГ”
 

	Зохиогчийн эхээс Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Маш ихээр даарч буйгаа мэдэрснээр тэр сэхээ орлоо. Их удаан, маш олон цагаар тэр ийн даарсан бололтой. Хэдийн бүх бие нь царцаж хөрсөн мэт боловч арай ч тас хөлдчихөөгүйгээ сэхээ ормогцоо мэдэрч эхэлжээ. Нүдээ нээн байгаа орчноо баримжаалахаар оролдсон ч толгой өндийлгөж, хүзүүгээ эргүүлж чадсангүй. Юутай ч тэр дээш харан цэх хэвтжээ. Хараан тус эгц дээр нь үргэлжилсэн урт бараан зүйл л харагдана. Ар нуруу, бөгсөн биеэс нь өршөөлгүй хүйтнээр хайрч буйг удаан хугацаанд даарснаас мэдээ алдарсан ч ухаан сэргэхтэй нь зэрэгцэн татвалзаж эхэлсэн арьсаараа мэдрэхдээ гөлгөр хүйтэн зүйл дээр чармай нүцгэн хэвтэж буйгаа ойлголоо. Сэхээ орсноор хамаг бие нь тэсвэрлэшгүй хүйтний эсрэг тэмцэлдэж эхэлснээс хамаг бие дагжин чичирнэ. Гэхдээ тэр чухам гадаа мөсөн дээр, эсвэл хүйтэн төмөр дээр ийн хэвтэж буйгаа мэдэхээр өндийх гэж оролдоод дөнгөсөнгүй. Хамаг бие нь хөшиж орхисон мэт, эсхүл хэдийн бие цогцос нь өөрт нь захирагдахаа больсон шиг санагдана. Ухаан ормогц нь үнэрлэх мэдрэмж нь ажиллаж эхэлснээс хамар цоргин үнэртэж эхэлсэн эхүүн эвгүй үнэр хачин танил санагдаж эхэлжээ. Тэр өөрийн эд эрхтнээ захирч чадахгүй байгаа ч ухаан санаа нь урьд өмнө байснаас ч илүү сэргэг саруул болсон нь хачирхалтай санагдана. Ахиад л өнөөх танил эхүүн үнэр! Махтай хөргөгч салгаад хэд хоночихсоны дараа л ингэж үнэртдэг сэн...

	Ахиад хэчнээн ч хугацаа яг ийм байдлаар өнгөрсөн юм бүү мэд. Баримжаалбал гучин минут эсвэл ердөө гурав дөрөвхөн минут ч өнгөрсөн байж болох ч, түүний хувьд юу ч хийж чадалгүй ингэж удаан хэвтэх нь маш их хугацаа өнгөрүүлсэн мэт санагдах бөлгөө. Маш ихээр дагжин чичирч буй нь түүний тархи толгойнд цочрол өгч, хөлдөөд үхчихгүйн тулд тэмцэлдэх хүслийг хэдийн төрүүлжээ. Нэг үеэ бодоход бүрэлзэн байсан нүд нь тунгалагшиж, хараа нь тогтсон байв. Түүний хэвтэж буй орчин нь бүүдгэр сүүмэлзсэн гэрэлтэй газар болох нь хурц биш хэр нь ёлтойн тусах гэрлээс мэдрэгдэнэ. Их л том цэлгэр орчныг өчүүхэн жижиг ганц гэрлээр ор тас харанхуй байлгахгүйн тулд гэгээ өгч буй бололтой. 

	“Арай гадаа гудамжинд цардмал зам дээр чармай шалдан хэвтэж байгаа юм биш дээ. Энэ ёлтойх гэрэл чинь гэрлийн шонгийн гэрэл юм болов уу?” гэж бодсон бодлыг нь өнөөх эхүүн өмхий үнэр сарниахад толгойд нь гэнэт л нэгэн таамаг гялсхийн орж ирсэн нь өөрийгөө хаана буйгаа таньж мэдээд баярлахын оронд бүр түгшээж орхилоо.

	Тийм ээ, тийм юм байна шүү дээ? Яагаад энэ үнэрийг эрт таньсангүй вэ? 

	Морг. Тиймээ би моргт байгаа юм байна. Би өөд болчихсон байх нь! Үгүй ээ, намайг өөд болчхож гээд энд аваад ирчхэж.

	Ингээд өөрөө үхдэлүүдийн дунд хэвтэх өдөр нэг л мэдэхэд ирэх байжээ. Би л үхлээс эргээд ирж. 

	“Үхлээс эргээд ирж” гэх таамаг нь түүнийг өөрөө өөрийнхөө бодлоос сэртхийн цочиход хүргэлээ. Өмнө юунаас ч айж байгаагүйгээрээ тэр “Үхлээс эргээд ирж” гэх үгнээс дагжин чичирч байлаа. Үхэл гэх үг үнэн хэрэгтээ түүнд маш их айдас төрүүлэм харь холын аймшигт зүйл шиг санагдсанаас тэр. Түүний эргэн тойронд битүү үхдэлүүд, амьгүй цогцсууд бий гэхээс тэр айсангүй.Тэр есөн шидийн л дүр төрхтэй үхдэлүүдийг бишгүй л харсан хүн. Харин тэр өөрөө үхчхээд, эргэн амь орсон нь түүнд маш аймшигтай санагдана. Амьсгал хураагаад энд эргэн сэхээ орох хугацаанд би хаана байсан юм бол оо? Миний сүнс хаана байсан юм бол оо? гэж бодохдоо тэр ой ухаанд нь ямар нэг ул мөр орхиогүй тэр хэсэг хугацааг санах гэж дэмий л нэг оролдоно. Хэдий ухаан бодол нь тув тунгалаг цэлмэг байгаа хэр нь л бүх дүрс бичлэгийг нь устгачихсан мемори карт мэт юу ч толгойд нь бодогдож санагдахгүй байх оргүй хоосон мэдрэмжийг төрүүлнэ. Ядаж хаана яаж амьсгал хурааснаа ч санахгүй байх нь ямар хэцүү гээч? Гэнэт л сэхээ ороход чармай нүцгэнээрээ шарил хадгалах хөргөгчид хэвтэж байх гэж. Гэхдээ тэр өөрийн үхлийн оношоо таамаглаж, бараг л яаж амьсгал хурааснаа гадарлаж байв. “Багтраа өвчин. Амьсгалын хурц дутмагшил.” 

	Тийм өвчнөөр зовох болсоор хэдэн сарыг үдсээн. Гэнэт л хоолой ам нь боогдож амьсгалах гэж учиргүй ихээр тэмцдэг болсон хэдий ч цацдаг эмээс өөрөөр сүйдтэй эмчилгээ арга хэмжээ авалгүй, тэгсхийгээд гайгүй болчих биз гэж хэнэггүй хандаж явсан нь шарил хадгалах газар ирэхэд хүргэжээ. 

	Махтай хөргөгч салгасан мэт үнэртэх тэр л үнэрээр хаана байгаагаа баримжаалж мэдсэн нь учиртай. Учир юу гэвээс тэр Нэгдсэн 1-р эмнэлгийн моргийн эмчээр 19 жил ажилласан хүн билээ. Хожмын нэг өдөр өөрөө ч ингээд хэвтэж байх вий гэж зөгнөдөг байсан бодол нь их л харь холын тэртээх олоон жилийн дараах өдөр мэт санагддаг байсан нь өнөөдөртэй тулж иржээ. Уг нь тэр оршин суугаа харьяалал ёсоор Нэгдсэн 3-р эмнэлгийн моргт хүргэгдэх ёстой ч, түүний ажлын газар элэгсэг дотно эмч нөхөд бүхий 1-р эмнэлгийн моргт авчирсан гэдгийг тэр баттай мэдэхтэй зэрэгцэн түүнд бас ээдрээтэй нэгэн асуулт урган гарч ирсэн нь “Би хэд дэх өдрөө энд байгаа юм бол оо” гэсэн асуулт байв. Сондгой тоотой өдрүүдэд бүрлээчдийг нутаглуулдаг, хэрэв бямба гараг эсвэл баасан гарагийн орой өөд болсон бол дор хаяж энд хоёроос гурав хонох болно шүү дээ. 

	Тэр моргийн эмчээр ажиллах болсоор нүд хирдхийлгэм аймшигт цогцсууд, хэдэн хэсэг тастагдсан амьгүй эд эрхтнүүдийг үзэж, мөнхүү тэр бүхнийг сүүлчийн замд нь үдэн гаргахаас өмнө төрөл төрөгсөд, гэр бүлийнхэнд нь эвгүй харагдуулахгүйн тулд хамгийн энгийн засвар, арчилгаа болох хувцас хунарыг нь өмсгөх, ангайсан ам, шүдгүй буйл руугаа шамшийн орсон аманд нь хөвөн чихэхээс авхуулаад тасарч салангид болсон бие цогцсыг нь эвтэйхэн эвлүүлэн тавих зэрэг өчнөөн л зүйлсийг ажлын шаардлагаар хийдэг байлаа. Гэхдээ тэр бүхнээс хамгийн тод үлдсэн нь хурим болох өдрөөсөө хориодхон хоногийн өмнө өөд болсон залуу сайхан бүсгүйг эцсийн замд нь үдэн гаргахаар ирсэн төрөл төрөгсөд ойр дотнын хүмүүст нь үзэсгэлэнтэй хэвээр харагдуулахыг хүссэн гуйлтын дагуу үс гэзгийг нь янзлан, хумс, нүүрийг нь гоёлын будалтаар будаж, амьдралын мартагдашгүй тэр л өдрөө бусдын харааг булаан өмсөхөөр зэхэж асан гоёмсог загвар бүхий хуримын цасан цагаан даашинзыг нь өмсгөж, эцсийн замд үдэхэд нь хэнээс ч илүү үзэсгэлэнт сүйт бүсгүй болгон бэлдэж байсан тэр цаг үе билээ. Тийнхүү хувцаслаж, гоёж гоодох ажлаа эхлэхдээ огтхон ч яаралгүйгээр, бүр санаатайгаар алгуурлан удаж, талийгаач гоо бүсгүйн хэдийн хөрж амьгүй болсон чармай нүцгэн биеийг удаан гэгч нь ширтэхдээ сүнс нь хэдийн орхин одлоо ч гоо үзэсгэлэн гэдэг арилан алга болдоггүйн учрыг өөртөө нээж, талийгаач бүсгүйг учиргүй ихээр хайрлах сэтгэл төрөхтэй зэрэгцэн хараа булаам бие цогцсыг нь шунаглан ширтэхдээ тэсвэрлэшгүй ихээр хүсэн тачаадаж тэр л хүний ой тоонд багтамгүй нүгэлт хүслийг нүдэндээ хурааж байхдаа ингээд амь орчихдог болоосой хэмээн биелэгдэшгүй зүйлийг хүсэж, үлгэрийн мэт ид шид тохиохыг дэмий л горьдон гоёлын углаашийг нь хөлд нь углахдаа тэгш сайхан шилбэ, гүнжийнх гэмээр урт булбарай хөөрхөн хуруунуудыг нь бишрэн ширтэж ханаад өнөөх гоо хөлийн хурууг нь үнсэж, “амь ор” гэж шивнэж байсан нь хожмын энэ өдөр өөрт нь үгийн шид болон тохиосныг сэртхийн саналаа.

	(Хайртай хүнийхээ үхэлтэй эвлэрч чадаагүйгээс цогцсыг нь занданшуулан өрөөндөө байлгадаг хүмүүсийн тухай болон цогцостой явалддаг моргийн эмч нарын эрүүл хүний сэтгэхүйд буумгүй гаж үйлдлүүд хорвоо дэлхий дээр бишгүй л тохиолдсон байдаг хэдий ч тухайн үед тэр сэтгэлдээ л нүгэл хурааснаас өөрөөр гэм үйлдээгүй билээ.)

	Тэр өдөр “Амь ор” гэж гэнэн мөрөөдөмтгий жаал шиг хүсэж шившиж хэлсэн үг нь өөрийг нь үхлээс буцаан ирүүлснийг тэр хачирхан бодлоо. Үнэхээр үгийн хүч гэж байдаг гэж үү? Үг амьтай, үгээр хүнийг алж ч болдог, амилуулж ч болдог гэх үгийг тэр бишгүй л олон удаа сонсож байсан хэдий ч, ийм үнэн баттай болохыг ажил амьдралынх нь 19 жилийг үрж элээсэн, бусдын хувьд орж алхаж явахын эцэсгүй аймшигтай ч өөрийнх нь хувьд хариг дотно моргийн өрөөнд, гэхдээ нэг ялгаатай эмчийн дүрээр бус, бүр эсрэгээрээ хэзээ нэгтээ өөрт нь тохиох нь тодорхой байсан талийгаач, амьгүй болсон цогцсын дүрээр хүйтэн төмөр тэвш дээр хэвтэж байхдаа гүн баттайгаар ойлгож авлаа. Гэхдээ тэр шөнө үнэхээр тэр бүсгүйг амь оруулах бүрэн итгэлтэйгээр тэгж хэлсэн юм биш, зүгээр л өөрийгөө юу хэлж буйг ч захирч амжилгүйгээр ухамсаргүй үйлдлээр тэгээд хэлчихсэнээ бас санав. Ухамсартай ч, ухамсаргүй ч бай унагасан үг нь бүсгүй бус өөрийг нь амилаах шидтэй байж.

	Үгийн шидэт хүчний тухай нээлтийн дараагаар үргэлжлүүлэн түүнд нэгэн хачин төрөгдөл орж ирсэн нь “Энэ олон талийгаач нараас ганц би ингээд амилчихдаг нь сонин хэрэг шүү. Хэрвээ өөр хүн ингээд сэрвэл ч хаана байгаагаа, эргэн тойронд битүү юу хүрээлж буйг мэдээд ямар ихээр айж цочирдох бол? Зүрх муутайхан шиг эмэгтэй хүн сэрвэл эргээд өөд болчих байх даа” ухааны юм бодоод амжив. Нэг бодох нь ээ инээд ч хүрэх шиг. Уг нь нэг мөсөн нөгөө ертөнц рүү явчхалгүй дундаас нь буцаад ирсэн хүн чинь энэ хөлдүү хонгилоос гарахын тулд эцсийн хүчээ дайчлан байж өөрийгөө амьд сэрүүн буйг мэдэгдүүлэх үйлдэл гаргах байтал над шиг ийм элдэв хангайн юм толгой тархиндаа хамж шимээд эргэцүүлж байдаг хүн байх болов уу гэж өөрийгөө зэмлэлээ. 

	“Амьд мэнд байгаагаа мэдэгдүүлэх гэснээс ээлжийн жижүүр эмч өнөөдөр хэн байгаа юм бол оо? Хэрэв Дашаа өнөөдөр ээлжтэй бол баларлаа л гэсэн үг. Аль хэдийн нормынхоо спиртийг уучхаад өрөөндөө муушигдаж суугаа биз. Баргийн дуу чимээнээс дөжирчихсөн, үхсэн хүн босоод ирэх нь битгий хэл сүнс сүүдэр дэргэд нь ирээд үг хэллээ ч өөдөөс хариу юм хэлэхээр, хэр баргийн юм ажрахаа байсан луугар эмч шүү дээ” гэж найдлага тасран харамссанаа “Ядаж олон жил хамт ажилласан манийгаа ямаршуухан байгааг харахаар ороод ирдэггүй л юм байх даа” гэж дэмий нэг горьдоно. 

	Хэн ч өнөөдрийн ээлжийн эмч бай, түүнд амь сэрүүнээ мэдэгдүүлэх ганц найдлага нь эмч нэмэгдэж ирсэн цогцос байрлуулах ажлаар ч юм уу, эсвэл өөр нэг шалтгаанаар орж ирэх тохиол билээ. Тийм нэг шинэ боломжит найдлага төрж эхэлсэнтэй зэрэгцэн бас нэгэн сайхан зүйл нэмэгдсэн нь төв мэдрэлийн систем нь хэвийн ажиллах болсноор зүрх нь биеийн бусад хэсгүүд рүүгээ цус шахаж царцаж бээрсэн хуруунууд руу цус очиж мэдээ орон хөдөлж, хүзүү нь толгойгоо бага зэрэг өндийлгөж чадах болсонд баярлан бүх биеэ дааж өндийж чадах л юм бол, эмч орж ирэхийг хүлээхгүйгээр босож алхаж чадаж гэмээ нь бүх л хүчээ дайчлан хаалганд хүрээд байгаа бүх тэнхээгээрээ хаалгыг балбахыг хүсэж эхэллээ.

	 

	****************

	 

	Гадаа үүр тэмдгэрэх дөхжээ. Бүхэл шөнийн турш талийгаачийг нутаглуулах ажилд бэлдээд зарим нь цурам хийхгүй хоносон, зарим нь багахан ч гэсэн нүдний хор гаргаж амжсан төрөл төрөгсөд, ах дүүс дулаан хувцас хунараа өмсөж эмнэлгийн зүг хөдлөхөд хэдийн бэлэн болж, гагцхүү ёс гүйцэлдүүлэх ламыг авчрахаар унаатай явсан хүмүүсийг хүлээж байлаа. Талийгаач бямба гарагийн шөнө гэнэт амьсгал нь бөглөрөн багтарч, нүд аньжээ. Бүрлээчийн алтан хайрцгийг нээлгэхэд гэнэтийн үхэл, нас нь гүйцээгүй байна. Талийгаачийг удаан хадгалаад хэрэггүй, даваа гарагт өглөө эрт эцсийн замд гарга гэж айлджээ. Хань ижил, үр хүүхдийн хувьд гэнэтийн цочир үхэл дайрсан хэдий ч өнгөрсөн хоёр хоногийн хугацаанд бүхэл хамаатан садан, найз нөхдөд нь дуулгаж амжин олон хамаатан садантайн хүчээр их ажлыг амжуулж чаджээ. Уг нь болдог сон бол гурав дахид талийгаачийг гаргасан бол айвуу тайвуухан буяны ажлыг амжуулж болох байсан хэдий ч удаагаад хэрэггүй гэж айлдсан ёсоор ийн түргэн хугацаанд бүхнийг амжуулжээ. Үндсэндээ талийгаач моргт яг л бүтэн нэг хоносон аж.

	Удалгүй лам ирж талийгаачийн хань ижил, үр хүүхэд, төрөл төрөгсөд урт цуваа болон моргийн эмнэлгийн зүг хөдөллөө. Цувааны толгой машинд мань моргийн эмчийн том хүү эцгийнхээ хөрөг бүхий хадгаар ороосон жаазтай зургийг барьж суужээ. 

	 

	Төгсөв.

	 

	 

	Уг өгүүллэг “Ө. Үлэмжтөгс : Иргэншлээс оргох тасалбар (Абсурд жүжиг, Урбан өгүүллэгүүд) 2014 он” номд хэвлэгджээ.

